СТЕНОГРАФСКИ БЕЛЕШКИ
од Второто продолжение на Сто и првата седница  на Собранието на Република Македонија, одржана на 21 април 2010 година
Седницата се одржа во Собранинето на Република Македонија, сала 1, со почеток во 18,10 часот. 
Седницата ја отвори и на неа претседаваше господинот Трајко Вељаноски, претседател на Собранието на Република Македонија. 
Трајко Вељаноски:  Продолжуваме со работа по  101-та седница на Собранието на Република Македонија.
Пратениците: Борислав Стојменов, Горан Ѓуровски, Јани Макрадули, Фијат Цаноски, Имер Селмани, Бесим Догани, Сулејман Рушити, Даут Реџепи, Славица Грковска Лошкова, Маринела Тушева, Арбен Џафери, Мендух Тачи, Имер Алију, Садије Илјази и Мериел Узеири Ферати, ме известија дека се спречени да присуствуваат на седницата.

Процедурално има госпоѓа Цветанка Иванова, повелете.

Само да кажам по втората точка е завршена општата расправа по Предлогот Бранко Ушковски да биде избран за член на Судскиот совет на Република Македонија, остана само гласањето.
Цветанка Иванова: Благодарам.

Се чудам што треба утре да заврши Судскиот совет што има олкава мобилизација вечерва после 16,00 часот да се изврши избор на членот на Судскиот совет. Ајде да видиме утре целокупната македонска јавност ќе дознае што треба да заврши господинот Ушковски уште првиот ден од мандатот за ВМРО-ДПМНЕ.

Почитувани колеги пратеници, почитувана јавност,

Сакам да го кажам ставот на пратеничката група на СДСМ по повод изборот на господинот Ушковски за член на Судскиот совет и како ќе гласаме во врска со овој предлог.

Пратеничката група на СДСМ ќе го напушти чинот на гласање за член на Судскиот совет на господинот Ушковски, затоа што не сака да учествува во грубото кршење на Уставот на Република Македонија, за тоа што не сака да учествува во грубата партизација на судството, извршена од страна на највисокиот законодавен дом кој што треба да држи баланс на трите власти. Ќе го напуштиме чинот на гласање затоа што со изборот на господинот Ушковски се крши членот 104 од Уставот на Република Македонија кој што е дополнет со уставен амандман 28 каде што се точно предвидени условите кои треба да ги исполни кандидатот за член на Судскиот совет да биде избран од ова Собрание, а тоа е да е или универзитетски професор по право, адвокат или друг истакнат правник.

Ниту од расправата, ниту од приложената биографија не се потврди дека господинот Ушковски ги поседува или ги има овие услови. Затоа сметаме дека овој кандидат, бидејќи не ги исполнува условите определени со Устав, а исполнува само еден услов, а тоа е партиски војник на ВМРО-ДПМНЕ, ние нема да присуствуваме на чинот на гласање, затоа што не сакаме да учествуваме во продолжувањето на оваа тактика на ВМРО-ДПМНЕ за натамошна груба партизација на судството, затоа што сметаме дека смешни се дури и уставните измени и инцијативата за уставни измени, во ваков момент кога од највисокоит законодавен дом се избира партиска личност за член на Судскиот совет. 
Трајко Вељаноски: Благодарам. 

Госпоѓо Иванова Цветанка, јас не видов дека е нешто процедурално, не беше спомнат ниту еден збор од Деловникот за да може да биде процедурално.

Точка 2 -  Предлог за избор на член на Судскиот совет на Република Македонија, завршена е општата расправа по Предлогот Бранко Ушковски да биде избран за член на Судскиот совет на Република Македонија. 

Ве потсетувам дека Собранието избира член на Советот со мнозинство гласови од вкупниот број пратеници, при што мора да има мнозинство гласови од вкупниот број пратеници кои припаѓаат на заедниците кои не се мнозинство во Република Македонија.

Предлогот Бранко Ушковски да биде избрана на член на Судскиот совет на Република Македонија ги ставам на гласање.

Ве повикувам да гласаме. Благодарам. 

Вкупно гласаа 71 пратеник. Од нив за Предлогот гласаа 69 пратеници, воздржан нема никој, против гласаа 2 пратеници.

Ги молам пратениците кои припаѓаат на заедниците кои не се мнозинство во Република Македонија да се произнесат по Предлогот.

Ве повикувам да гласаме. Благодарам. 

Констатирам дека од вкупно 38 пратеници кои припаѓаат на заедниците кои не се мнозинство во Република Македонија за предлогот гласаа 20 пратеници, против не гласаше никој, воздржан нема никој.
Констатирам дека Бранко Ушковски е избран за член на Судскиот совет на Република Македонија.

На Бранко Ушковски му го честитам изборот за член на Судскиот совет на Република Македонија и му посакувм успех во работатa. 

Тука ја прекинувам седницата.

Продолжуваме утре во 11,00 часот со истава седница. 

(Седницата прекина со 18,20 часот)

